Тема. Безнең тату гаилә.
Максат. 1.Гаилә турында тулы төшенчә бирү.

              2. Укучыларны шәҗәрә белән таныштыру.

              3. Өлкәннәргә карата миһербанлылык тәрбияләү.

Җиһазлау. “Гаилә- ул ил терәге!”, “Гаилә-тормыш нигезе”дигән мәкальләр, ата-аналар турында җырлар, шигырьләр, күренекле шәхесләребезнең шәҗәрәләре, балаларга тарату өчен чиста шәҗәрә үрнәкләре, әкият персонажлары, утрау рәсемнәре, карточкага язылган сүзләр.

                                               Дәрес барышы. 

Оештыру моменты.
-Исәнмесез, укучылар. Матур итеп утырдык. Бүген безнең дәрескә кунаклар килгән. Алар безне тыңлап, сынап утырачаклар. Ә без әкрен генә Сарбай белән Тутыйкошка ияреп “Белем диңгезенә” кузгалыйк.

Уку мәсьәләсен кую.

-Балалар, мин һәрберегез алдына шигырь таратып чыктым. Әйдәгез игътибар белән укып чыгыйк әле( бер бала сәнгатьле укып чыга).

Бу шигырьдә кемнәр турында сүз бара?

(балалар җавабы, тактага карточкага язылган сүзләрне куя барам)

                                  Кирәк.

Җәен кунакка барганда                                 Иң кирәкләрнең кирәге-          

Әби-бабайлар кирәк.                                     Әниебез бигрәк.

Муенга атландырганда                                 Нигә икәнен санарга 

 Әти  дә аз-маз кирәк.                                    Бармаклар бик күп кирәк.                                            

                                    Һәммәсенә әни кирәк.

                                    Ә әнигә кем кирәк?   

                                    Әниләргә без кирәк...

                                               Гаилә     

             әти                                әби                          без( балалар)

             әни                               бабай
-уйлап карагыз әле, бу сүзләрне бер сүз белән әйтеп буламы?(балалар җавабы, гаилә сүзе куела).
-димәк, бүген нәрсә турында сөйләшербез?

Уку мәсьәләсен чишү.

1. Балалар, кузгалып китәр алдыннан, әйдәгез гаилә сүзенең мәгънәсен ачыклыйк әле.

Гаилә- бергә яшәүче ир, хатын, балалар һәм якын туганнардан торган кешеләр төркеме.

2. Беренче утравыбызның исеме “Минем гаиләм” дип атала. Бүгенге дәрескә күбегез гаилә турында әзерләнеп, иҗади эш алып килгәнсез. Берничә баланың гаиләсе турында тыңлап алыйк әле. Ә калган эшләрне икенче дәрестә тыңлап үтәрбез( барлык эшләр күргәзмәгә куела). 

3. Бик әйбәт, укучылар. Икенче утравыбызның исеме “Олылар һәм мин” дип атала.

-укучылар, ни өчен безгә әниләр кирәк икән?(балалар җавабы).

1нче укучы. Әнием, кадерлем!

                      Мин сине яратып,

                      Иркәләп торырмын.

                      Мин сиңа тормышта

                      Таяныч булырмын!

  Әйе, әни безнең иң якын дустыбыз, киңәшчебез. Ул безгә һәрвакыт ярдәм кулын суза. Безнең белән бергә борчыла, безнең белән бергә шатлана.

· ни өчен безгә әтиләр кирәк?(балалар җавабы).

2 нче укучы. Әти безнең терәгебез,

                       Әти безнең яклаучы.

                       Авырлыклар китермичә

                       Давыллардан саклаучы.

Чыннан да, әти гаиләне туйдыручы, безне яклаучы кеше ул.

-Ә әби-бабайлар ни өчен кирәк икән?(балалар җавабы).

3 нче укучы. Дәү әни караган мине

                       Әнием эштә чакта.

                       Ашаткан ул, сөт эчергән

                       Бергә уйнаган хәтта.

4 нче укучы. Бабакайга кем җитә,

                      Яратып эшли бик тә.

                       Ботинкамны чистартып,

                       Китерә ялтыратып.

Балалар, белгәнебезчә әби-бабаларыбыз да безнең өчен якын, кадерле кешеләр икән. Алар безгә үзләренең тормыш тәҗрибәләрен өйрәтәләр. 

-Ә без ни өчен олыларга кирәк икән соң?(балалар җавабы).

Без тату, дус яшибез,                                       Бергәләшеп уйныйбыз,
Укыйбыз һәм эшлибез.                                    Бергәләшеп уйлыйбыз.
-әйдәгез, бергәләшеп уйлап, уйнап алыйк әле. Моның өчен дәреслегебезнең 47 нче битен ачып, биремне үтик әле. Сезнең гаиләдә була торган күренешләрне карточкаларыбыз белән каплыйк әле.Ә сез өйдә тагын нинди эшләр башкара аласыз? Ничек итеп олыларга ярдәм итәсез икән?. Моны белү өчен дәфтәребезнең 12 нче битен ачып №2 не эшлик әле( эшләрне укып, тикшереп чыгу). Булдырдыгыз, балалар, бик әйбәт.

4. Сөйләшә торгач, өченче утравыбызга да килеп җиткәнбез икән. Ул нишләптер бик сәер яңгырый. Исемен укыйк әле “Ялгышма!”.
-ни өчен шулай аталганын белү өчен, балалар әйдәгез, 48 нче биттәге хикәяне укыйбыз(эчтән уку, аннан соң укытучы укый).

- хикәяне укып, без нәрсә белә алдык? Утрау ни өчен шулай аталды инде? Һәрвакыт олырар белән әдәпле генә, кычкырмый гына сөйләшегез, итәгатьле булыгыз. Әгәр “Балаларга үгет-нәсыйхәт” дигән китапны укысагыз, сез бу кагыйдәләрне беравкытта да онытмаячаксыз.

                                              Физминут

· укучылар, талгын җил чыкты бугай, әйдәгез җил белән бергәләп без дә ял итеп алыйк.
                                Җил исә, исә, исә.

                               Агачларны селкетә.

                              Җил тына, тына, тына...

                              Агачлар үсә, үсә...

4. Балалар җил тынды, ә без дүртенче утрауга килеп җиткәнбез. Аның исеме “Шәҗәрә” дип атала. Бу сүз нәрсәне аңлатканны белү өчен Тутыйкош алып килгән конвертка күз салыйк әле. Безгә очраган җил белән агачлардан ананаслар коелган. Ананаслар безнең гаилә булсын, ә аның яфракларына гаиләбездә булган кадерле кешеләребезнең исемнәрен языйк, ләкин нинди кагыйдәне онытырга ярамый? Булдырдыгыз, бик әйбәт. Исемнәребез төрле-төрле, бик марурлар. Һәр исем билгеле мәгънәгә ия. Исемнәр турында без киләчәк дәрестә сөйләшербез(балалар ясаган үрнәк күрсәтелә). Ә менә һәр гаилә әгъзасынакирәкле тагын нәрсә бар? Шуны ананасның эченә язып куйыйк. Ә фамилияләр ничек ясала? Кайдан килеп чыга? Фамилияләр бабаларыбыз исеменнән килеп чыга. Һәр кеше үзенең 7 буын бабасының исемен белергә тиеш. Аны төрле үрнәктә ясап буыннан-буынга тапшырырга тиеш. Менә шул шәҗәрә була инде, балалар. Аның турында сез әле зуррак сыйныфларда тирәнрәк итеп өйрәнерсез. Бүген мин сезгә күренекле шәхесләребезнең төрле үрнәктә ясалган шәҗәрәләрен алып килдем.

1. 19 нчы гасырда Ташбасма ысулы белән ясалган шәҗәрә.

2. Күренекле шагыйрь- Габдулла Тукай шәҗәрәсе.

3. Татарстанның халык артисты – Илһам Шакиров шәҗәрәсе.

4. ТР президенты- М. Шәймиев шәҗәрәсе.

5. Үземнеке.

· бүген мин сезгә шәҗәрә үрнәге бирәм. Өйдә әби-бабаларыгыз, әти-әниләрегез белән берлектә үзегезнең шәҗәрәгезне тутырып карагыз. Йомгаклау.
6. Инде балалар, соңгы утрауга килеп җиттек. Ул “Соңгы сүз” дип атала. Бүген без үзебезгә нинди яңалыклар алдык?

 “Гаилә - ул тормыш нигезе”. Әти-әниләр гаиләнең тоткасы, ә балалар аның көзгесе. “Гаилә- ул ил терәге”. Шуңа күрә 2008 нче елны Гаилә елы дип кабул иттеләр.               
